100 % menneske

Dei fleste kan identifisere seg med ei søking etter den sanne identiteten sin, og våge å vera seg sjølve fullt og heilt. Dei færraste av oss må gå gjennom ein operasjon for å koma nærmare målet. Men møtet med sakn, redsel, glede, sorg og attrå på reisa i oss sjølve har vi alle felles. 100 % MENNESKE er eit unikt, nært og ærleg møte med Monica, som verkeleg veit kva det vil seia å vera tru mot seg sjølv. 
I denne dokumentaren møter du Monica Voilås Myklebust som er i starten av 20-åra og kjem frå Egersund. Då ho vart fødd, trudde foreldra at dei hadde fått ein gut. Dei kalla henne Morten. 8. april 2002 fekk Monica kirurgisk korrigert kroppen så han passar med det eigentlege kjønnet hennar. 

- Eg vart meir og meir jente medan kroppen min vart meir og meir gut. Til slutt vart frustrasjonen min så stor at eg måtte seia til meg sjølv; no må du gjera noko eller døy. Heldigvis valde eg å gjera noko.
Mor til Monica, Sissel Voilås, er sikker på at alternativet hadde vore ei grav.
Seks månader før operasjonen og tolv månader etter har Monica trudd seg til eit kamera. Det har vorte ei sjeldan videodagbok. Hennar totale ærlegdom, humor og direkte måte å fortelja om seg sjølv på må definitivt bryte ned både mytar og fordomar hjå menneske i hennar situasjon.  Samtidig inspirerer ho til ærlegdom, respekt og aksept for retten til kvart enkelt menneske til å vera den dei eigentleg er.
100 % MENNESKE har vorte ein spegel for oss alle. Filmen er eit møte med det generelle i det spesielle. Monica er ei ganske vanleg jente som har hamna i ein uvanleg situasjon.
